
Page 1 of 6   www.maltachamber.org.mt 
 

 

 

 

 

 

PRESS RELEASE                                     11th April 2022 

Aktar ma jdum  il-konflitt, akbar se tkun il-ħsara ekonomika, soċjali u 

potenzjalment anki politika – President Marisa Xuereb 

Nirringrazzjakom talli lqajtu l-istedina tagħna, nifirħilhom, u nilqagħkom fil-bini tal-Kamra tal-

Kummerċ, l-Intrapriża u l-Industrija. Naħseb konxi mill-fatt li qegħdin tieħdu l-mandat 

tagħkom fi żmien partikolarment ta' sfida. Kull żmien fih l-ilwien tiegħu, u dan li qegħdin 

ngħixu fih bħalissa qed iġgħelna nikkunsidraw ħafna affarijiet li sa ftit ilu konna nieħdu bħala 

skontati – for granted. Fost dawn hemm: 

• Il-paċi fl-Ewropa 

• In-non-alinjament 

• Il-globaliżazzjoni 

• Id-deliveries just-in-time 

• L-istabilita’ fil-prezzijiet 

• Ir-rati tal-interess baxxi ħafna 

• Il-faċilta li taqbad ajruplan għal fejn trid bi ftit flus 

• Il-liberta’ li nagħżlu il-pass li bih nagħmlu t-transizzjoni lejn energija aktar ħadra 

• Il-cushion fiskali li kienet imbniet fl-aħħar snin 

• Il-fatt li n-nies joħorġu jivvutaw bi ħġarhom 

 

Dan kollu, ma nistgħux nieħduh for granted aktar. 

Waħda mill-affarijiet li aħna bħala Kamra tal-Kummerċ bdejna nagħmlu madwar tlett snin ilu 

kienet li nikkunsidraw verament l-irwol tagħna x'inhu. Konna sena qabel iż-żmien, u din l-

antiċipazzjoni servietna tajjeb għax meta bdiet il-kriżi tal-Covid li ħasdet ħafna negozji, lilna 

sabitna ftit aktar preparati biex nagħtu sehmna milli konna nkunu kienu ma konniex bdejna 

dak il-proċess ta' tiġdid. Il-lezzjoni li ħadna minn dan kollu hija li rridu nkunu kemm jista' jkun 

qabel iż-żmien. Irridu nantiċipaw aktar milli nirrejaġixxu, biex verament inkunu qed ngħinnu 

lin-negozji tagħna. Xi wħud min-negozji jaf anki ma jifhmux għala qed nitkellmu fuq zviluppi li 

jaf forsi jimmaterjalizzaw ħamsa jew għaxar snin oħra meta hawn tant x'nagħmlu fuq il-

problemi serji tal-lum. Imma konxji ħafna mill-importanza li jkollna viżjoni għall-futur u 

strateġija komplessiva – aktar minn ħafna strateġiji maħruġin minn Ministeri differenti li mhux 

dejjem jorbtu tajjeb flimkien. Għalhekk nitkellmu ħafna dwar l-importanza li tonqos il-

frammentazzjoni u d-duplikar tal-inizjattivi, li f'pajjiż żgħir u nieqes mir-riżorsi bħal tagħna 

huwa ħela kbira. 

 

Il-problemi tal-lum irridu nieħdu ħsibhom b'urġenza. Il-preokkupazzjoni tagħna fuq il-gwerra 

fl-Ukranja tikber kuljum. Aktar ma jdum  il-konflitt, akbar se tkun il-ħsara ekonomika, soċjali 

u potenzjalment anki politika, jekk il-gvernijiet ewropej ma jaghrfux jirrispondu b'aktar 

konvinzzjoni u b'politika li trazzan l-inflazzjoni. Il-politika tal-Gvern Malti, partikolarment fejn 

tidħol iż-żamma ta' prezzijiet stabbli għall-energija, jidher li qed taħdem għax għandna l-inqas 

rata ta' inflazzjoni fiż-Żona Ewro. Imma xorta waħda għandna l-għola rata ta' inflazzjoni li rajna 

għal ħafna snin, primarjament ġejja mill-prezzijiet tal-affarijiet impurtati u l-ispejjeż dejjem 

jogħlew tat-trasport. It-trasport huwa element sostanzjali fil-konsum, fil-produzzjoni u fl-

esportazzjoni tagħna, u jeħtieg niddiskutuh b'aktar determinazzjoni fuq livell ewropew. 

Jeħtieġ ukoll li l-Freeport jibqa' jservi l-funzjoni strateġika tiegħu li hemm riskju li tiddajjef jekk 

l-operaturi tal-vapuri tal-merkanzija jieħdu deċiżjonijiet purament kummerċjali li jaqbżu lil 

Malta mir-rotot tagħhom. 

 

Fejn jidħol l-ikel, l-ewwel il-Covid u issa l-Ukranja, għallmuna li jeħtieġ ninvestu aktar fl-

agrikoltura lokali biex dak li jista' jikber Malta, insibu mod kif inkabbruh. Jeħtieġ ukoll li jkollna 

mekkaniżmi ta' xiri u ħażna tal-qamħ li permezz tiegħu jkollna prezzijiet aktar stabbli għax kif 

għedna, ma nistgħu nibqgħu nieħdu xejn for granted. Ħafna materja prima qed togħla b'mod 

sostanzjali. Filwaqt li ma nistgħux nippretendu li l-Gvern jissussidja kollox, u bħalma qed 

jogħlew il-prezzijiet għalina, qed jogħlew il-prezzijiet għal kulhadd fuq is-suq internazzjonali, 

iċ-ċokon tagħna jfisser lis-saħħa fuq is-suq tal-operaturi tagħna hija baxxa ħafna, u f'perjodi 

ta' skarsita' x'aktarx li jsibuha aktar diffiċli minn operaturi akbar biex jinnegozjaw il-prezz. 

Għalhekk importanti li nippruvaw nimmitigaw imqarr l-ispejjeż addizzjonali relati mat-

trasport għal min jopera minn Malta, inkluż il-local charges li dejjem kienu għoljin ħafna. Fl-

istess waqt, importanti nindirizzaw sorsi oħra ta' spejjes ta' operat li nistgħu nkunu ħafna 

aktar effiċjenti fihom, u nevitaw li ngħabbu lin-negozji bi spejjeż ġodda fi żminijiet daqshekk 

delikati. 

 

Dan kollu qed ngħiduh għax konxji mill-fatt li l-fondi tal-Gvern mhuwiex xi bir bla qiegħ. Min 

minnkom kien involut fl-aħħar sentejn jaf sew li, filwaqt li konna voċiferi fl-importanza li n-

negozji jiġu mgħejjuna biex mhux biss ikampaw waqt il-pandemija imma jieħdu l-opportunita' 

biex iġeddu n-negozju tagħhom, dejjem appellajna biex l-assistenza tkun kemm jista' jkun 

raġunata, u ma nibqgħux nitfugħ l-flus f'negozji li ma kienux vijabli lanqas qabel il-Covid u 

nsostnu impiegi li ma jezistux. Dak li nonfqu llum irid jithallas għada. Għalhekk importanti li 

nkunu dixxiplinati u kawti. 

 

Waħda mill-affarijiet li l-Kamra tal-Kummerċ antiċipat kienet li l-kampanja elettorali li 

għaddiet kienet se tkun waħda differenti minn tas-soltu. It-tnaqqis fl-ingaġġ politiku tan-nies 

ma' kienx sorpriża għalina. Nemmnu bi sħiħ fil-proċess politiku, u għalhekk pruvajna nkunu 

parteċipi bl-aktar mod attiv, permezz tal-dokument ta’ rakkomandazzjonijiet 'Time To Step 

Up', u anki bil-ħames dibattiti li organizzajna fil-Kamra, fosthom anki wieħed bejn il-mexxejja. 

Li ħareġ ċar minn dan kollu huwa li fil-politika tagħna hemm tendenza għall-kwantita' fuq il-

kwalita', u li ħafna minn dawk l-element li l-aktar jaffettwaw lin-negożju – bħall-ESGs, l-

enerġija, it-trasport, l-ambjent, l-ippjanar, is-saħħa, l-edukazzjoni, il-politika dwar l-

investiment barrani, il-governanza tajba – ċertament li ma jistgħux ikunu ballun politiku. 

 

Waqt id-dibattiti li kellna hawnhekk, spikka l-mument fejn ir-rapprezentati taż-żewġ partiti 

bdew jargumentaw bejniethom minn ġab l-iżjed kumpaniji f'settur partikolari lejn il-pajjiż. 

Membru minn tagħna qam u ġibed l-attenzjoni li n-negozju jġibu u jkattru s-settur privat. Il-

Gvern għandu funzjoni importanti ħafna f’li jiffaċilita (ikun enabler) billi jipprovdi l-qafas 

regolatorju, infrastrutturali u edukattiv li fih in-negozju jista' jirnexxi. Se nagħti ftit eżempji ta' 

affarijiet li esperjenzajna fl-aħħar snin li forsi għenu lil ftit negożji imma fixklu lil bosta:- 

 

i) Proċeduri ta' public procurement vizjati, partikolarment fejn jidħlu direct orders u 

variations – il-Kamra tal-Kummerċ ħarġet dokument komprensiv dwar ir-riformi li hemm 

bżonn jiġu implimentati bis-serjeta' fil-qasam tal-public procurement f'Jannar 2021, li anki 

rappreżentanti tal-OECD li kienu Malta ftit xhur ilu fuq missjoni rigward it-trasparenza fil-

lobbying faħru. Jidher li din l-amministrazzjoni għandha l-ħsieb li terġa' tqajjem l-applikazzjoni 

ta' Malta għas-sħubija fl-OECD. Il-governanza tajba, partikolarment fejn jidhol public 

procurement, hija tema li taf tgħin l-ambizzjonijiet ta' Malta fejn jidħol l-OECD. 

 

ii) Setturi fejn il-Gvern huwa l-akbar jekk mhux l-uniku klijent fis-suq, fejn il-

kundizzjonijiet tax-xiri imposti mill-Gvern jagħmluha diffiċli ħafna biex minn qed jopera kif 

mitlub mis-settur privat jifdi l-ispejjeż, bħal fl-importazzjoni ta’ ċertu medicini u l-kura tal-

anzjani. 

iii) Entitajiet li suppost ikunu primarjament regolatorji li jispiċċaw jikkompetu direttament 

mas-settur privat, partikolarment fit-turiżmu u fl-immaniġġar tal-iskart. 

 

iv) Korporazzjonijiet publiċi u awtoritajiet regolatorji li n-negozji jiddependu fuqhom, li 

joperaw mingħajr kunċett ta' service level agreement, u għalhekk mingħajr ma jikkommettu 

ruħhom għal data, u xi drabi lanqas prezz, meta qed jipprovu servizzi lis-settur privat. 

 

v) Proliferazzjoni ta' entitajiet governattivi bl-iskop li jagħmlu xogħol li jista' faċilment jiġi 

subcontracted lis-settur privat, u li tipikament jimpjegaw magħhom ħafna aktar nies milli 

kieku jkollha bżonn kumpanija privata biex tagħmel l-istess xogħol. 

 

vi) Infieq ta' flus f'attivitajiet promozzjonali li setgħu ntużaw ħafna aħjar. Din rajniha tiġri 

l-aktar f'one-time events li ma jkunx hemm biżżejjed ħsieb u koordinazzjoni warajhom. Il-

parteċipazzjoni ta' Malta f'events bħall-expo hija importanti u għalhekk tajjeb li nippjanaw l-

affarijiet sew għal li jmiss. 

 

Matul is-snin rajna tendenza li l-aċċessibilta' tal-politiċi tiġi abbużata. Rajna wkoll l-ineffiċenza 

istituzzjonali tiġi sorpassata billi wieħed jaħseb jekk jaf lil xi hadd f'dik l-entita' partikolari biex 

ikun jista' jinqeda fi żmien raġonevoli. Ħafna drabi nsibu ruħna f'sitwazzjoni fejn biex ninqdew 

fuq xi ħaġa ordinarja li jkollna kull dritt għaliha, ukoll irridu nkellmu lil xi ħadd. Dawn il-prattiċi 

jippropagaw kultura ta' klijentaliżmu li tkabbar l-ineffiċjenza u n-nuqqas ta' trasparenza. L-użu 

sistematiku ta’ teknoloġija effiċjenti fis-servizzi governattivi hija parti importanti mis-

soluzzjoni biex jonqsu l-pjaċiri u tiżdied il-kontabbilta'. 

 

It-titlu tad-dokument ta' rakkomandazzjonijiet pre-elettorali tagħna, 'Time To Step Up', kien 

magħżul bi ħsieb. Kien messaġġ għaż-żewġ partiti u anki għalina u għall-komunita' tan-negozji. 

Għalkemm nemmnu li bħala Kamra għamilna ħafna progress fl-aħħar ftit snin, għadd fadal 

ħafna x'nagħmlu. Bħalma tafu, aħna m'għandniex interessi parteġġani u l-posizzjoni tagħna 

hija ċara u konsistenti, ikun hemm min ikun hemm quddiemna. Bħalma ngħidu lill-membri 

taghna, aktar ma tikkomumikkaw mal-Kamra tal-Kummerċ. aktar tieħdu valur minn għandna. 

 

Il-Kamra tal-Kummerċ, propju għax tirrappreżenta firxa wiesa' ta' setturi ekonomiċi u negozji 

ta' kull qies u għamla, ma tistax tkun single-issue lobbyist. Aħna nimbuttaw lil kull settur u lil 

kull qies ta' negozju b'sensitivita' kbira għall-impatt li kull proposta jista' jkollha fuq l-

ekonomija kollha, propju għaliex il-membri tagħna bejniethom jirrapprezentaw mal-75% tal-

esportazzjoni u tal-impiegi fis-settur privat. Il-Kamra tal-Kummerċ, l-Intrapriża u l-Industrija 

għandha storja ta' 175 sena u hija stabbilita' mill-Kodici Kummercjali. Kull Kamra tal-Kummerċ 

jew Ambaxxata ta' pajjizi oħra taf fejn għandha tiġi biex tkun taf x'qed jigri fil-qasam tan-

negozju, u għalhekk importanti li inżommu kuntatt regolari anki magħkom. 

 

Nassigurakom li r-risponsabbilta' nġorruha, kemm lokalment kif ukoll fuq livel internazzjonali. 

Matul l-aħħar sena biss, iltqajna ma' aktar minn 50 membru ta' korp diplomatiku jew 

rapprezentat ta' entita' internazzjonali. Xogħolna f'dawn il-laqgħat ikun dejjem li naħdmu biex 

intejbu r-reputazzjoni tal-pajjiż. U għalhekk, nitolbukom, b'wiċċna minn quddiem, biex 

tgħinnuna fiha din. Il-mandatt b'saħħtu li ġab dal-Gvern jagħtikom ħafna awtorita' imma 

jgħabbikom ukoll b'hafna risponsabbilta'. Jeħtieġ li jkollna zero tolerance policy għal kull tip 

ta' abbuż li jkun faċilitat min-nies b’kariga politika jew amministrattiva. Il-Kamra tisħaq fuq il-

governanza tajba anke fuq livell ta' negozju, fuq li kulhadd iħallas li suppost iħallas u jimxi mal-

liġijiet tal-impieg, u fuq li l-qafas legali u regolatorju li għandna jiġi rispettat u ma jintużax biex 

insibu t-toqob fih, bħalma spiss qed jiġri fejn jidħlu permessi ta’ żvillup. 

 

Fejn jidħol l-iżvillup, inħossu nuqqas ta' rieda politika li nindirizzaw dak li hu eċċessiv. L-

iżvilluppaturi jagħmlu minn kollox biex iġebdu l-biċċa art li jkollhom fil-limiti ta' kull regola li 

teżisti. U tafu, bhalma jaf kulhadd, li l-qsim ta' proġetti kbar f'numru ta' proġetti żgħar saret 

tattika biex jiġu evitati ċertu konsiderazzjonijiet. Sakemm dan l-atteġġament jibqa' jiġi tollerat, 

se tibqa' tiżdied l-ispekulazzjoni fil-bini għax kulhadd jemmen li jista' jġibha żewġ. Nittamaw li 

fis-sentejn li ġejjin, ma toqgħodux lura milli tagħmlu dak kollu neċessarju biex jinstab bilanċ 

ġust bejn l-iżvillup, l-ambjent u l-wirt kulturali. 

 

Quddiemna għandna parti sostanzjali mill-Eżekuttiv. Nixtieq nagħlaq bi ftit ħsibijiet dwar it-

tlett pilastri l-oħra tad-demokrazji li l-funzjoni tagħhom tiddependi ħafna fuq kif imexxi l-

Eżekuttiv. Il-legislattiv fih deputati aktar minn qatt qabel, imma nieqes mir-riżorsi biex dawn 

id-deputati jagħmlu xogħolhom sew. Dwar dan, il-Kamra ikkummissjonat rapport li se jiġi 

ppublikat fiż-żmien qarib. Il-ġudikatura ukoll nieqsa sew mir-riżorsi, bil-konsegwenza li l-qrati 

tagħna huma fost l-aktar ineffiċenti u ta' detriment għan-negozju. U l-aħħar kelma se ngħidha 

fuq il-midja. Il-midja għandna funzjoni importanti fil-pajjiż. Li ġara fl-aħħar snin żera' ċertu 

preġudizzji, partikolarment fil-midja internazzjonali, dwar Malta, li jeħtieġ nikkoreġu. L-unika 

mod kif nistgħu naslu huwa billi nkunu aktar trasparenti mal-midja indipendenti u nassiguraw 

li x-xandir pubbliku jkun aktar bilanċjat. Il-propaganda sottili fuq il-meżżi tax-xandir nazzjonali 

tnaqqas l-ingaġġ bejn il-meżżi tax-xandir u l-firxa wiesa' tas-soċjeta'. Aħna pruvajna bl-

għajnuna tal-Malta Enterprise intellgħu programm ta' kwarta fil-ġimgħa dwar l-intrapriża 

f'Malta. Jidher nhar ta' Ħamis fit-3:15, ħin li min għandu interess fin-neġozju zgur li ma jkunx 

qed jara t-televixin. 

Nawguralkom il-ħidma t-tajba u nwegħdkom li l-Kamra tal-Kummerċ ser tkun disposta tgħin 

lil Gvern u tkompli tagħmel xogħolha b'risponsabbilta' u fl-aħjar interess tal-pajjiż, mingħajr 

ma tieħu xejn for granted. 

 

Grazzi 

END 


